
Nikodémus bandjur njawang marang Gusti
Jésus. Apa iki kang djumeneng Sang Mesih?
Apa Pandjenengané pinesṭi séda sinalib, murih
kaslametané manusa kabèh?

Pikirané Nikodémus ora amot nampani wedjangan semono kèhé, nanging ing sadjeroning
atiné wis ana pepuntoning panimbang: „Pandjenengané iki kang djumeneng Sang Kristus
utawa Sang Mesih, ija Putrané Allah!”

Nikodémus bali manèh, ing sadalan-dalan
mung tansah ngrasak-rasakaké apa sing
mentas dirungu.

Pangandikané Gusti Jésus kabèh dilebokaké
ing atiné. Ing tembé — telung taun manèh
sapungkuré lelakon mau — nalika Gusti
Jésus kasengkakaké ing kaju salib nganti
tumeka ing séda, bandjur nalika arep kasarèkaké, nalika iku pangandika sing tjumaṭet
ana ing atiné Nikodémus kebabar dadi panglipur kang ngledjaraké ati. Nalika semono
Nikodémus uga teka nglajat, ora ḍeḍemitan
manèh kaja nalika ing wajah bengi bijèn, nanging ngeḍèng kaweruhan ing wong akèh, malah nggawa pisungsung tjaruban blendok mur lan kaju garu kagawé sarat ngulesi lajoné
Gusti Jésus, ija Gusti pepunḍèné Nikodémus, kang ngangsalaké karahajoning uripé
ing salawas-lawasé.


GUSTI JÉSUS LAN WONG WADON
SAMARIA

NUDJU sawidjining dina, wajah beḍug
awan, ing satjeḍaké kuṭa Sichar ing tanah Samaria, ana sawidjining Prija lenggah
ing tepining belik kang karan beliké Jakub, djalaran — miturut gotèké — belik mau tilarané leluhur Jakub ing djaman kuna.

Prija kang lagi lenggah ngaso saka enggoné lelampah iku Gusti Jésus. Para sekabat lagi
paḍa menjang kuṭa arep tuku roti. Gusti
Jésus lenggah ngaso ana ing kono, sarèhné sajah lan ngelak, ora béda karo wong lumrah kang kena ing sajah lan ngelak, marga saka enggoné lelampah adoh ngambah ara-ara ngenṭak-enṭak.

Mentas baé Gusti Jésus nilar tanah Judéa, ing kono Pandjenengané ija memulang kaja déné nabi Jochanan Pambaptis, lan para sekabaté ija paḍa mbaptisi wong akèh.

Saiki Pandjenengané tindak wangsul menjang ing tanah Galiléa, tindaké nratas ing laladané tanah Samaria.

Tanah Samaria? ....

PARA Farisi, jaiku wong-wong Jahudi kang
ambek gumeḍé, paḍa duwé pangira, jèn bangsane iku kang pinundjul ḍéwé ing djagad, mulané ija ora sudi ngambah tanahé bangsa Samaria. Wong-wong Jahudi pilih mubeng
nganti pirang-pirang dina lan pirang-pirang
djam enggoné paḍa mlaku katimbang ngambah tanah sing disirik.

Bangsa Jahudi iku satruné bebujutan bangsa
Samaria. Enggoné paḍa sesatron mau wis
olèh pirang-pirang atus taun, wis wiwit nalika
bangsa Israèl diulihaké saka ing tanah Babil.
Nalika semono sing paḍa dedunung ing
tanah Israèl bangsa mantja, sing ija paḍa
gelem ngabekti marang Gusti Allah lan paḍa
saguh mbijantu mbangun padaleman sutji ing
Jerusalèm; nanging bangsa mau paḍa ditampik déning bangsa Israèl, djalaran bangsa
mau ora kalebu bangsa Jahudi deles, mulané
paḍa suṭik gepok sénggol karo bangsa Samaria mau.

Enggoné sesatron mau munḍak taun ora saja
suda, nanging malah saja wuwuh pangigit-igitè.

MULANE rada nggumunaké déné kok
Gusti Jésus enggoné tindak nratas
tanah Samaria sing tansah disingkiri déning
bangsa Jahudi, malah bandjur pinarak lenggah
ngaso ana ing tepining belik. Senadjan ngelak
lan sajah, lan senadjan banju ing belik katon
kintjlong-kintjlong méntjutaké, éwadéné Gusti
Jésus ora bisa ngundjuk, djalaran ora kagungan sing kagem nimba.

Ora adoh saka panggonan kono ana kuṭa
kang aran Sichar dumunung ana ing lebak
ing antarané gunung Ébal lan Gerizim, ija ana
ing panggonan kono ing djaman kuna enggoné Jusak damel pradjandjian karo umat
Israèl lan paḍa dipatjaki pranatan lan sarak:
kang paḍa njingkur marang Allah bakal
kataman ing wewelak, déné kang paḍa ngantepi pangabektiné bakal kapanduman berkah
mawantu-wantu.

Ora antara suwé, lah ana wong wadon Samaria teka nggawa klenṭing arep ngangsu. Semuné rada kagèt déné ana Prija lenggah ing tepining belik, nanging wong wadon mau ora uluk
salam utawa aruh-aruh, djalaran wis ngerti,
jèn wong mau panunggalané bangsa Jahudi
kang digeṭingi déning bangsané.

Wong wadon mau tumuli nimba.

Gusti Jésus mung ngentèni baé .... Apa wong wadon mau ora weruh, jèn Pandjenengané sajah lan ngelak, banget mbetahaké
banju munga satjegukan baé? Apa wong mau
wentala ora njaosi ngundjuk marang Pandjenengané?

Nanging wong wadon mau meneng baé.

Mulané Gusti Jésus bandjur ngandika: „Aku wènèhana ngombé.”

Keprijé? .... Wong Jahudi mau wani ndjaluk ngombé? Apa gelem ngombé saka ing
klenṭingé? Klenṭingé wong Samaria rak dinadjisaké déning wong Jahudi? Mulané klawan

